(Слайд 1) Абзорная экскурсія:

Зараджэнне і росквіт горада над Нёманам
(Слайд 2)
“О! Не знала, то пазнае, 

Яку ваду Нёмане мае!

Я ж у лужах купаюся

Па ніўках расцілаюся,

З віцінамі праплываю,

Літоўскае сэрца маю!”

Гэтыя радкі належаць першай беларускай паэтэсе Адэлі з Устроўні, якая нарадзілася ва ўрочышчы Устрынь – Боркі  Ганчарскай воласці, Лідскага павету, Віленскай губерні, што ў 4 км ад Бярозаўкі, дзе бярэ пачатак гутная вытворчасць нашага краю.
(Слайд 3) Тут, на беразе Нёмана знаходзяцца знакамітыя аграсядзібы Салькоўскіх, “Над Нёманам”, (Слайд 4) сядзіба вікінгаў, якія заўсёды сустрэнуць Вас гасцінна. 
(Слайд 5) Наступны прыпынак – вуліца Левабярэжная, перад Вамі помнік загінуўшым ў гады Вялікай Айчыннай вайны…
      На тэрыторыю Лідчыны вайна прыйшла  ў першы яе дзень. Ужо раніцай                  22 чэрвеня 1941 года фашысцкая авіацыя бамбіла Ліду. 23 чэрвеня 1941 года на беразе Нёмана,  ля Бярозаўкі старшына  Кірыл  Кліменка, які ахоўваў мост праз раку, звычайнай вінтоўкай збіў фашысцкі самалёт. Нямецкі лётчык быў пахаваны на беразе Нёмана, пазней яго астанкі былі вывезены ў Германію.

      27 чэрвеня савецкія войскі адступалі праз Бярозаўку на Наваградак. Пры адступленні ўзарвалі мост. Па загаду нямецкага камандавання  пачалося спешнае будаўніцтва маста праз раку. Пры яго пабудове  працавалі  палонныя чырвонаармейцы, камандзіры і палітработнікі. Нямецкія вырадкі па зверску білі іх, марылі голадам. А калі пераправа была пабудавана, немцы расстралялі недалёка ад Бярозаўкі 200 байцоў. Мясцовыя жыхары пахавалі загінуўшых на беразе Нёмана. Прайшлі гады. У 1953 годзе на месцы былой трагедыі пастаўлены помнік – Скульптура жанчыны ў жалобе.
(Слайд 6)
 «Паміж Лідай і Наваградкам горад стаіць.

Вось што можа легенда нам паведаміць:

Быў калісьці чароўны бярозавы гай,

Калі згубішся тут, то гукай не гукай…

Вось аднойчы з’явіўся заможны там пан,

Стаў ён гаю сапраўдны ўладар,

Але лепш раз убачыць, чым сто раз пачуць,

І на стыку стагоддзяў у той час зазірнуць…»

(Слайд 7)
Існуе легенда, што калісьці на месцы нашага горада быў прыгожы бярозавы гай. Людзі захапляліся яго хараством, вабілі тут вольны час, любаваліся стройнымі бярозкамі. Доўга не разважаючы, назвалі гэтае месца  Бярозаўка, спадзяючыся, што горад, як і прыгожы бярозавы гай, будзе сваёй прыгажосцю вядомы далёка за межамі краіны. І не памыліліся.
Сёння шклозавод «Нёман» сваімі вырабамі ўпрыгожвае кватэры людзей блізкага і далекага замежжа. Гісторыя горада і завода цесна пераплятаюцца. 

(Слайд 8)
Прыкладна ў 1875 годзе мясцовы памешчык Зянон Антонавіч Ленскі заснаваў гуту ва ўрочышчы Устрынь-Боркі, што ў 4 км ад Бярозаўкі. (Слайд 9)У той час там працавала 15 рабочых, дзейнічала адна печ, выпускалі аконнае шкло. Але ў дакументах (Слайд 10) гута Ленскага ўпершыню ўпамінаецца толькі ў 1883 годзе. Таму менавіта 1883 год лічыцца годам заснавання нашага горада. З.А. Ленскі аказаўся не вельмі добрым прадпрыймальнікам і таму быў вымушаны ў 1891 годзе  здаць у арэнду гуту (Слайд  11)  сапраўдным майстрам шкляной вытворчасці Юліусу Столле і Вільгельму Краеўскаму. 
Энергічныя прадпрыймальнікі Ю. Столле і В. Краеўскі ўлічылі попыт на мастацкае шкло і ў 1894 годзе ва ўрочышчы Магадзіна на землях памешчыцы Ганны Смальян заснавалі новую гуту “Нёман Б”. (Слайд 12) Тут было ўсталявана найноўшае на той час абсталяванне, што дазваляла вырабляць прадукцыю па эскізах і чарцяжах. Выраблялі тут дзвярныя ручкі, аптэкарскі і сталовы посуд, чарніліцы, банкі і г. д. У 1894 годзе паміж гутамі была пракладзена тэлефонная лінія – першая ў Лідскім павеце. У 1899 годзе Столле і Краеўскі выкупілі гуту                  “Нёман А” З. А. Ленскага.

(Слайд 13)
У  1898 г., ва ўрочышчы Бярозаўка Лідскага павета, была заснавана трэцяя гута “Нёман” (Слайд 14) мясцовымі купцамі Бронэрам, Каплінскім і Трубовічам, дакументы былі аформлены на імя гродзенскага саветніка Квяцінскага. Тут выраблялі бутэлькі для Лідскага піўзавода. (Слайд 15) Але гаспадарка вялася дрэнна і прадпрыймальнікі былі вымушаны прадаць гуту ў 1900 годзе Столле і Краеўскаму, якія па-сапраўднаму ўзяліся за справу.

У 1902 годзе абсталяванне гуты “Нёман А” было перавезена ў Бярозаўку. Гута “Нёман”  ва ўрочышчы Бярозаўка становіцца галоўнай.

(Слайд 16)
У 1908 годзе  была пракладзена вузкакалейная чыгунка, (Слайд 17) якая злучала дзве гуты (6 км) і (Слайд 18) да р. Нёман з паромнай пераправай праз раку. (Слайд 19) Далей ж/д вяла да                в. Сялец. 

(Слайд 20) У гады першай сусветнай вайны рускія казакі пры адступленні спалілі гуту “Нёман Б”, а на тэрыторыі шклозавода ў Бярозавым гаі  зрабілі канюшню. Завод не працаваў. 
(Слайд 21)
    Галоўная славутасць – гута “Нёман”, якая прынесла ў 1920 – 1930-ыя гады сусветную вядомасць нашаму гораду. Вёска Нёман (Бярозавы гай) адносілася да Дакудаўскай гміны, Лідскага павету, Наваградскага ваяводства (назва Бярозаўка ўзнікла ў пасляваенны час). 

Юліус Столле пачынае работы па аднаўленню завода ў Бярозаўцы. Ю. Столле ўдалося выйсці з крызісу, дзякуючы атрыманаму дзяржаўнаму заказу ад польскіх улад. (Слайд 22) Фірма атрымала вялікую дамову на выраб ізалятараў ад Міністэрства пошт, тэлеграфаў і польскіх чыгунак ( да аднаго мільёна штук штогод). 
(Слайд 23) З 1923 года яго кампаньёнамі сталі сыны Браніслаў, камерцыйны дырэктар, і Фэлікс, тэхнічны дырэктар. Фірма атрымала назву “Столле і сыны”. (Слайд 24) Работамі па рэканструкцыі кіраваў таленавіты інжынер Герман Шалль, сын сястры Юліуса Столле Іаанны.
Хімікам быў сын старэйшай дочкі Юліуса Юліі -  Леапольд Лейтнекер.  Рэкламай займалася дачка Фэлікса  – Прыма. Аўтар пераважнай большасцi мадэляў, малюнкаў да Каталогу 1939 года быў Мiхай Цiткоў, якi як i Герман Шалль, належаў да сям’i заснавальнiкаў i кiраўнiкоў прадпрыемства.

(Слайд 25) Фірма адчыняе гандлёвыя прадстаўніцтвы ў Варшаве і іншых гарадах Польшчы. Вялікая колькасць прадукцыі ішла на экспарт у Францыю, Аўстрыю, Англію, Галандыю і іншыя краіны свету. Нёманскія магазіны былі таксама ў ЗША, Канадзе. Сыравіну -  соду, вапну прывозілі з Чэхіі, фарбы – з Германіі, пясок выкарыстоўвалі мясцовы. (Слайд 26) У 1939 годзе быў выдадзены другі Каталог, які налічваў 1828 вырабаў. (Слайд 27)
    Менавіта ў гэты перыяд праводзіцца шэраг (Слайд 28) мерапрыемстваў па ўладкаванню нашага горада, што значна мяняе яго знешні воблік. Пачалося будаўніцтва шасейнай дарогі Ліда – Ганчары -  Агароднікі – Нёман – Оркавічы – Макрэц – Пятрэвічы – Наваградак. 50% сродкаў на будаўніцтва шасэйнай дарогі вылучыла дзяржава. Фірма “Столле і сыны” працягвае традыцыі па ўкладанні сродкаў у перспектыўныя праекты, (Слайд 29) удзельнiчае  ў будаўніцтве драўлянага маста праз раку Нёман. Фірма "Столле і сыны" фінансуе 50% яго кошту за дазвол пракласці па мосце вузкакалейную чыгунку і тым самым пазбавіцца ад паромнай пераправы. Гэта было добрае рашэнне па ўдасканаленні вытворчай інфраструктуры. Работы па будаўніцтву былі завершаныя  ў 1931 годзе. Адбылося ўрачыстае адкрыццё маста праз Нёман. 

(Слайд 30)
Галоўная плошча горада мела прыгожую назву – плошча 3 Мая, у гонар Канстытуцыі 3 мая 1791 года. (Слайд 31) Тут у 1926 годзе святкавалі  35-годдзе гут “Нёман”. (Слайд 32) А ў 1935 годзе ўрачыста сустракалі прэзідэнта Ігнація Масціцкага. Аб тых далёкіх падзеях напамінаюць сёння  толькі здымкі.
(Слайд 33)
На злучэнні вуліц Маставой і Уяздной ( сёння вуліца Карзюка) у 1925 годзе было скончана  будаўніцтва двухпавярховага будынка завадской канторы, які з'яўляўся вонкавым прадстаўніцтвам фірмы і сваім знешнім выглядам павінен быў выклікаць давер і павагу да яе. Гэта тым больш было неабходна, бо ён размяшчаўся непасрэдна каля ажыўленага  гасцінца Наваградак – Ліда, і кожны, хто праязджаў міма, міжвольна звяртаў на яго ўвагу, незалежна ад таго, знаходзіўся ён з фірмай у дзелавых адносінах або не. (Слайд 34) У памяшканні канторы размяшчалася выставачная зала, якую мог наведаць кожны жадаючы і заказаць вырабы па эскізах і чарцяжах. Тут мясцілася невялікая каплічка (сёння  знаходзіцца аддзел сувязі).

(Слайд 35)
 Насупраць завадской канторы ў цэнтры горада  па вуліцы Карзюка знаходзіцца брацкая магіла савецкіх воінаў і партызан. Пахаваны  21 воін і партызан, якія загінулі ў 1944 годзе ў баях супраць нямецка-фашысцкіх захопнікаў пры вызваленні Бярозаўкі. З іх вядомыя 5. Помнік пастаўлены ў 1965 годзе.
У гады Вялікай Айчыннай вайны Бярозаўка была акупіравана Германіяй і знаходзілася пад нямецкай акупацыяй да 7 ліпеня 1944 года. Немцы аднавілі работу на заводзе. У гады вайны тут выраблялі выдуўныя і прэсованыя шклавырабы, якія поўнасцю вывозіліся ў Германію.
   У ваколіцах Бярозаўкі, у раёне вёсак Пудзіна і Агароднікі, таксама дзейнічалі партызанскія атрады “Іскра”, імя Варашылава, “Акцябрскі”, “Балтыец”, усе яны ўваходзілі ў партызанскую брыгаду  ім. Кірава.  Першы партызанскі атрад быў створаны жыхаром  вёскі Пудзіна Міхалам Радзецкім. 
(Слайд 36) Жыхар нашага горада Чылек  Міхаіл Паўлавіч быў сувязным партызанскага атрада “Іскра”, перадаваў у атрад шмат карыснай інфармацыі пра фашыстскі гарнізон у Бярозаўцы, а потым па даручэнню  камбрыга застрэліў прама ў гарадской камендатуры   каменданта  Бярозаўскага  гарнізона   обер-лейтэнанта Штэмпака. 8 ліпеня 1944 года Бярозаўка была вызвалена.

(Слайд 37)
А зараз наведаем вуліцу Спацыровую (сёння вул. Леніна). Перад Вамі дом пачатку XX ст. – “Стары дворык”, дом Юліўса Столле, (сёння дзіцячы сад - яслі), за домам былі прыгожы Рэксцеў парк,  аранжэрэя, канюшні і г.д. (Слайд 38) Насупраць таксама дом пач. XX ст., дзе з 1923 года пачала працаваць першая польская школа, налічвала  30 вучняў, першай настаўніцай была Люцына Краеўская (пахавана на могілках у Бярозаўцы). (Слайд 39)
На прыканцы вуліцы было невялікае ўзвышша – Ясная гара, (Слайд 40) тут моладзь вабіла вольны час, хлопцы назначалі спатканні дзяўчатам. 

(вуліца Уяздная)

Гаспадары гуты напрыканцы  1920-х гадоў пабудавалі ўласныя дамы: 

(Слайд 41) Браніслаў Столле жыў у прыгожым, акружаным паркам доме (“Белы дворык”), на жаль не захаваўся, быў спалены партызанамі ў 1944 годзе. Фэлікс Столле пабудаваў дом недалёка ад канторы (“Новы дворык”), сёння тут знаходзіцца дзіцячая школа мастацтваў. Захаваліся рэшткі парку.

(Слайд 42)
    З 1923 года  бярэ свае вытокі парафія Нёман (сёння – Бярозаўка).    У 1928 годзе ўладальнікі гуты “Нёман” выдзелілі 1 гактар зямлі для будаўніцтва касцёла і плябаніі. 50% сродкаў вылучыла фірма “Столле і сыны”, усе працаўнікі гуты аддалі 1% свайго заробку.     Была створана новая парафія імя Спаслання Святога Духа, якая налічвала больш 1000 вернікаў. (Слайд 43) Першым пробашчам яе быў ксёндз Пётр Байкевіч. Праект касцёла выканаў інжынер Мечыслаў Пешхальскі з Варшавы. Кіраваў будаўніцтвам касцёла архітэктар з Гародні – Нарбут. У жніўні 1930 года быў пастаўлены крыж на месцы будаўніцтва і пачаліся працы. Найбольш засмучальная падзея адбылася ў 1954 годзе, калі было прынята рашэнне ўладаў аб разбурэнні касцёла.  У 1991 годзе парафія зноў атрымала прававы статус. Важная падзея ў гісторыі парафіі --гэта асвячэнне новага касцёла імя Спаслання Святога Духа, што было зроблена 18 жніўня 2001 года біскупам Антоніем Дзям’янка.
(Слайд 44) Сёння ў касцёле захавалася манстрацыя, падараваная Янінай Столле, пазалочаны келіх, падараваны Браніславам Столле,  абраз “Заслання Святога Духа”, напісаны віленскім мастаком Вішнеўскім і падараваны касцёлу Юзэфай Столле, фігура Маці Божай і інш.
(Слайд 45)

      Сёння шклозавод “Нёман” – трэці па велічыне шклозавод сартавога посуду ў краінах СНД. Кіраўнік прадпрыемства –  з 2005 года Бацян І.М. Колькасць працоўных – больш 3 000. Разам  з заводам расце і прыгажэе наш горад. 
На заканчэнне экскурсіі наведаем могілкі, дзе ўзвышаецца прыгожы помнік заснавальніку нашага горада – Юліусу Столле.
       Бярозаўку называюць крыштальнай сталіцай Беларусі, і за межамі нашай краіны яна славіцца сваімі жывапіснымі пейзажамі, знакамітымі аграсядзібамі на беразе Нёмана, унікальным з векавымі традыцыямі ш/з Нёман і г.д. Спраўдзілася надзея нашых продкаў: (Слайд 45) Бярозаўка набыла сусветную вядомасць.
Бухцінава Кацярына, 

Дзяковіч Рэната.
